
NOMUTAXASSISLIK 
YO‘NALISHLARIDA 
INGLIZ TILINI O‘QITISHNI 
TAKOMILLASHTIRISH

Koshayeva Sansabila Kamiljanovna
Ajiniyoz nomidagi Nukus davlat pedagogika instituti doktaranti

Annotatsiya: Maqolada oliy ta’lim muassasalari talabalari o‘quv jarayonida etakchi rol o‘ynashi tufayli, ularning ta’lim 
olishga qaratilgan aniq maqsad va vazifalarga ega ekanligi, bu esa jarayon samaradorligini belgilovchi birlamchi kuch sifa-
tida namoyon bo‘lishi ta’kidlanadi. An’anaviy, sun’iy motivlarga asoslangan o‘qitish uslublaridan farqli o‘laroq, zamonaviy, 
shaxsga yo‘naltirilgan, kommunikativ metodlar talabalarni o‘quv jarayonining teng huquqli sub’ekti sifatida shakllanti
rishga qaratilgan bo‘lib, ular o‘quv maqsadini mustaqil aniqlash va tegishli motivatsiya bilan ta’minlanishga xizmat qiladi.

Kalit so‘zlar: motivatsiya, metod, kommunikativ, integratsiya, lingvodidaktika, operatsion maqsad, meta-motivatsiya.
Abstract: The article emphasizes that students of higher education institutions play a leading role in the learning pro-
cess, as they possess clearly defined goals and objectives, which are considered the primary driving force determining 
the effectiveness of the educational process. Unlike traditional teaching methods based on artificial motivation, modern, 
learner-centered, and communicative approaches aim to transform students into equal participants in the learning pro-
cess, enabling them to independently define their learning goals and be provided with appropriate motivation.

Key words: motivation, method, communicative, integration, linguodidactics, operational goal, meta-motivation.
Аннотация: В статье подчёркивается, что студенты высших учебных заведений играют ведущую роль в учебном 
процессе, поскольку обладают чёткими целями и задачами обучения, которые рассматриваются как первичная 
сила, определяющая эффективность образовательного процесса. В отличие от традиционных методов обучения, 
основанных на искусственной мотивации, современные, личностно-ориентированные и коммуникативные методы 
направлены на превращение студентов в равноправных субъектов образовательного процесса, предоставляя им 
возможность самостоятельно определять учебные цели и получать соответствующую мотивацию.

Ключевые слова: мотивация, метод, коммуникативный, интеграция, лингводидактика, операционная цель, 
мета-мотивация.

KIRISH 
Ma’lumki, zamonaviy yoshlarni xorijiy tillarga o‘qitishda katta ahamiyatga ega muammolardan biri o‘qitish 

vositalarining eng muhimi, ya’ni o‘quv materiallari hisoblanadi. O‘quv materiallariga tarqatma, audio, video, 
ko‘rgazmali materiallar hamda darslik va o‘quv qo‘llanmalari kiradi. O‘qituvchi omilini belgilab beruvchi kompo-
nentlardan hisoblangan o‘quv materialini tanlashda birinchi e’tibor beriladigan jihat – mazkur material talabalar 
qiziqishini stimullashi, xususan, til o‘qitishda ular motivatsiyasiga ijobiy ta’sir ko‘rsata olishidir. O‘qituvchi o‘quv 
materiallarini tanlashi va talabalarga taqdim etish usullari to‘g‘risida o‘ylayotganda, talabalar motivatsiyasi yoki 
uni shakllantirish, rivojlantirish va kerakli darajada saqlab turish masalasida ham bosh qotirishi muqarrar.

MAVZUGA OID ADABIYOTLAR SHARHI
Maqolada xorijiy tilni o‘qitish bo‘yicha metodik, psixologik va lingvodidaktik manbalarga tayanilgan. Ayniqsa, 

R. P. Milrud, L. R. Sakaeva, E. N. Shepel, A. Yu. Narshabaeva kabi olimlarning xorijiy tilni motivatsiya asosida 
o‘rgatish haqidagi nazariyalari asos qilib olingan. Bu manbalar o‘quv jarayonini shaxsga yo‘naltirish zarurligini 
asoslaydi.

TADQIQOT METODOLOGIYASI
Ushbu maqola tahliliy-tavsifiy metodga asoslangan bo‘lib, xorijiy tilni o‘rgatishda motivatsiyani rivojlantirish 

bo‘yicha ilg‘or tajribalar o‘rganilgan. Tahlil asosan lingvodidaktik nazariya, psixologik yondashuv va amaliy dars 
jarayonlari asosida olib borilgan. Shuningdek, V. A. Buxbinder va boshqa mutaxassislarning mashq tizimlari 
ham qo‘llanilgan.

TAHLIL VA NATIJALAR
Bilim olishga oid motivatsiya til o‘rganuvchining mustaqil ta’limga ehtiyojida namoyon bo‘ladi. Bu motivat-

siya etishmayotgan lisoniy bilimlarni egallashga intilish, xorijiy til materialini o‘zlashtirishning ma’qul usullarini 
egallashga ehtiyoj, til aspektlari haqidagi bilimlarni tizimlashtirish, chuqurlashtirish, lug‘at boyligini kengayti
rishga ehtiyojlarni o‘z ichiga oladi [3].

Tilni bilishga oid motivatsiya ichki motivatsiya sifatida til materialiga nisbatan ijobiy munosabatni nazarda 
tutadi. Uni shakllantirish:

•	 vositali, ya’ni kommunikativ motivatsiya orqali;

•	 vositasiz – o‘rganuvchilarning til materialida izlanish faoliyatini qo‘zg‘atish, o‘rganuvchilar o‘z nutqiy imkoni-
yatlarini kengaytirish va chuqurlashtirish uchun til materialiga ehtiyojini his qildirish orqali erishiladi.

Instrumental motivatsiya til materialini egallashda asosiy rol o‘ynab, til materiali bilan tanishishdan to uni 
egallaganlik darajasini nazorat qilishgacha bo‘lgan bosqichlarni belgilaydi. Nomutaxassislik yo‘nalishlarida 
ingliz tilini o‘qitishda instrumental motivatsiya majmuaning tarkibiy qismi – kasbiy o‘sishga intilish turadi, chunki 
ingliz tilini bemalol egallaganlik talabalarga mutaxassisligi bo‘yicha autentik adabiyotlar bilan ishlash, xalqaro 
tadbirlarda ishtirok etish, xorijda malaka oshirish dasturlarida qatnashish imkonini beradi.

Xorijiy tillarni o‘qitish har doim amaliy shaklda bo‘lishi, hamda hozirgi kunda dolzarb bo‘lgan amaliyotning 
o‘quv jarayoni bilan integratsiyasi inobatga olinsa, o‘rganuvchilarga tilning real hayotda qo‘llaniladigan shakli 
o‘rgatilishi, kasbiy va kundalik hayotida kerak bo‘ladigan ko‘nikmalar bilan ta’minlanishi motivatsion nuqtai 
nazardan ham ayni muddao bo‘lishi muqarrar. Ma’lumki, ehtiyoj, qiziqish va qadriyatlarga mos o‘quv maqsadlar 
o‘rganuvchilarda o‘rganilayotgan materialga bo‘lgan qiziqishni oshiradi.

Maqsadlarning aniqligi talabalarga bir tomondan motivator sifatida xizmat qilsa, ikkinchi tomondan, o‘quv 
jarayonining mazmun, mohiyat, maqsad va vazifalari o‘zlarining ko‘zlagan maqsad va qadriyatlariga mos 
kelmasa, demotivator sifatida xizmat qiladi, ya’ni motivatsiyaning susayishiga olib keladi. O‘qituvchi nafaqat 
motivatsiyaning umumiy tabiatini, balki o‘quv jarayoni samaradorligiga xizmat qiluvchi omillar va shart-sha-
roitlarni ham inobatga olishlari zarur. Motivatsiya o‘rganish va o‘zlashtirish jarayonining prujinasidir. Lekin uning 
tashqi ta’sir orqali rivojlantirilishi va qo‘llab-quvvatlanishi talabalarning sub’ektiv jihati bo‘lganligi, uni faqat tala-
baning ishtiyoqi va moyilliklari orqali belgilanishi o‘qituvchilar oldida qator qiyinchiliklarni tug‘diradi [4].

O‘qituvchi motivatsiyaga to‘g‘ridan-to‘g‘ri ta’sir eta olmaydi, u faqat talabalarni materialni o‘zlashtirishga 
yo‘naltirib, ularda o‘quv faoliyatini olib borishga va bilim, ko‘nikmalarni chuqurroq o‘zlashtirishga qiziqish 
uyg‘otishi mumkin. Bu esa talabalarda R. P. Mil’rud tadqiqotlarida tahlil qilingan xorijiy tilni o‘rganishning “xususiy 
mazmun”ini hosil qiladi. R. P. Mil’rud ta’rificha, shaxsiy mazmun o‘quv faoliyatining sub’ektiv ahamiyatga ega 
maqsadlari asosida hosil bo‘ladi va xorijiy tillarni o‘rganishda shaxsiy mazmun kasb etib, xorijiy tilni bilish tala-
baga ahamiyatli faoliyat bilan bog‘liq bo‘lib, motiv sifatida faollashadi [1].

Xorijiy tillarni o‘rganish motivatsiyasi tadqiqi bilan shug‘ullangan tadqiqotchilar motivatsiya o‘quvchilarda 
o‘z-o‘zidan mavjud bo‘ladi va o‘qituvchilar ularni qo‘llab-quvvatlab turishi kerak, deb hisoblaydi. Buni darslarda, 
xususan, maktab darslarida bolalarning xorijiy tillarni ishtiyoq bilan o‘rganishi, vaqt o‘tgan sari ayrimlarining 
ishtiyoqlari so‘na boshlashi bilan asoslaydi. Bu holatni bolalarning yangilikka bo‘lgan tabiiy qiziqishi sifatida 
baholash to‘g‘riroq bo‘lar edi. Qiziqishni oziqlantirib, quvvatlab, kerakli yo‘nalishga yo‘naltirib, o‘rganuvchilarda 
motivatsiyani rivojlantirish mumkin.

O‘qituvchi talaba motivatsiyasini o‘z zimmasiga olishi, yashirin ravishda ataylab, uning motivatsiya va 
muvaffaqiyatga bo‘lgan ishonchini tortib olishiga o‘xshaydi. Bu esa o‘z-o‘zini boshqarish va o‘z-o‘zini ta’minlash 
ko‘nikmasining rivojlanish sur’atiga putur yetkazishi mumkin. Shu bilan birga u talabaga foyda bermaydigan 
tashqi motivatsion manbalarga tobelikni paydo qiladi, natijada talaba ko‘zlagan maqsadni emas, keyingi moti-
vatsiyaning tashqi manbasini ta’qib qila boshlaydi.

Androgogik metodlar xorijiy til o‘qitish metodikasida qo‘llanganda, fikrimizcha, talabalarga ingliz tili o‘rga
nishdan maqsad nimaligini o‘qituvchilar ulardan voyaga yetgan o‘rganuvchi sifatida nimani kutayotganligini 
(shu jumladan, o‘z motivlariga mas’ullik va o‘rganish jarayonida yetakchilik qilish) aniq yetkazib berishi, til o‘rga-

doimiy motivatsiya manbaiga aylanishi mumkin. Bunday manba egasida motivatsiyani qayta shakllantirishga 
ehtiyoj tug‘ilmaydi.

Talabalar motivatsiyasini rivojlantirish va takomillashtirishda o‘quv materialining tarkibiy qismlaridan bo‘lgan 
mashqlar sistemasi o‘quv faoliyatiga nisbatan munosabatni belgilaydi. Metodist olim V. A. Buxbinder infor-
matsion, operatsion va motivatsion mashq turlarini taklif qilgan bo‘lib, ularning birinchisi materialni tushunish 
va o‘zlashtirishni ta’minlashga, ya’ni undagi kerakli ma’lumotlar taqdim etilishiga asoslansa, ikkinchisida avto
matizm shakllantiriladi, ya’ni operatsiyalar mustahkamlanadi, uchinchisi esa nutq malakalarini rivojlantirishga 
qaratilgan bo‘lib, u o‘rganuvchini muloqotga motivlashtiradi.

Informatsion mashqlar tilga oid bo‘lib, til hodisalari haqidagi bilimlarni o‘zlashtirish va mustahkamlash 
xususiyatiga ega. Masalan: aniqlang, toping, guruhlang, ajrating, o‘zgartiring kabi shartlar.

Operatsion mashqlar nutqqa oid bo‘lib, mavjud bilimlarni mashq qilib turish orqali ko‘nikma hosil qiladi. 
Informatsion bosqichda egallangan til materialini rivojlantirib, uni nutqda qo‘llash malakasini avtomatlashtiradi. 
Masalan: leksik va grammatik birikmalarni mashq qilish, o‘rnini almashtirish, o‘zgartirish kabi.

Motivatsion mashqlar haqiqiy til sharoitiga yaqin bo‘lgan nutqiy muomalalarni amalga oshirish, malakalarni 
rivojlantirish va takomillashtirish bilan bog‘liq bo‘lib, yaqinlik darajasi oddiy fikr bildirishdan to teatrlashtirilgan 
dars lavhalarigacha namoyon bo‘ladi.

V. A. Buxbinderning mashqlar nazariyasi psixolingvistika ma’lumotlariga asoslangan bo‘lib, xorijiy til 
o‘qitish voqeligini aniqroq aks ettiradi. O‘zbekiston xorijiy til metodistlarining 1970–1980-yillarida bajargan ilmiy 
tadqiqotlarida (J. Jalolov, T. Sattorov, A. Soynazarov va b.) mashqlar tizimini shakllantiruvchi, rivojlantiruvchi 
va takomillashtiruvchi mashq turlariga bo‘lishni taklif qilishgan. Bunda shakllantiruvchi mashq til materialini 
o‘zlashtirishda, rivojlantiruvchi mashq nutqda til materialining qo‘llanilishida va takomillashtiruvchi mashq xorijiy 
tilda fikr bayon etish va o‘zga shaxs fikrini idrok etib tushunish maqsadida bajariladi [2].

Zamonaviy lingvodidaktikada til o‘rganuvchilarning yoshidan qat’i nazar, mustaqil ta’lim olishga tayyorligi 
va egallagan bilimlaridan qoniqish hissining paydo bo‘lishi muhim ekani ko‘p marotaba ta’kidlangan. Eng ko‘p 
pedagogik samaraga o‘quvchilarning faolligi natijasidagina erishiladi. Neytral-passiv idrok qilish shaklida esa 
uni egallab bo‘lmaydi. Shu o‘rinda Albert Eynshteynning “Men hech qachon o‘quvchilarimni o‘qitmaganman. 
Men faqat ularni o‘rgana olishlari uchun sharoitlar bilan ta’minlashga harakat qilganman”, degan so‘zlari qo‘l 
keladi. Mazkur jarayonni amalga oshirishda meta-kognitiv deb nomlangan motivatsiya asosli. Bu turdagi moti-
vatsiyani shakllantirishda o‘quvchilarning shaxsiy qobiliyat va qiziqishlari, ularning moyillik va ehtiyojlarini 
qo‘llash muhim. U talabalarga o‘rganilayotgan tilni egallash uchun kerakli va samarali bo‘lgan eng ma’qul, qulay 
va qiziqarli mashqlarni tizimlashtirish va tanlash imkoniyatini beradi.

Meta-kognitiv motivatsiyani rivojlantirish o‘quvchilarni xorijiy tilni egallashlari uchun ma’lum usullar bilan 
qurollantirishni nazarda tutib, ushbu usullarning mazmun-mohiyati o‘quvchilarga aniq va qiziqarli bo‘lishi kerak-
ligini taqozo etadi. O‘quvchilarga ko‘proq eng ma’qul usulni ko‘rsatish orqali ularda yangi til materiali bilan 
mustaqil tanishish ehtiyojini paydo qilish kerak.

O‘qish muloqot vositasi sifatida keng mustaqil ishni tashkillashtirishni nazarda tutadi. Ma’lumki, metodikada 
o‘qish o‘zining tegishli motiv, maqsad va natijasiga ega bo‘lgan kommunikativ faoliyat turi sifatida belgilanadi. 
O‘qishni o‘rgatish jarayonini tashkil qilishda o‘quvchi uchun o‘qishdan eng asosiy maqsad – tegishli kommu-
nikativ vazifalarni kengaytirish bilan bog‘liq bo‘lgan ma’lumot olish ekanligini yodda tutmoq lozim.

Talabalarni nafaqat tushunarli va qiziqarli matnlar bilan, balki nazorat bilan ham motivlash mumkin.
Talabalarni motivlashtirishda, avvalo, ularga turtki bo‘ladigan omillardan foydalanish va bu orqali ularda 

ehtiyojni paydo qilishning o‘zi etarli emas. O‘qituvchi o‘z mahoratini ishga solib, talabalarda paydo bo‘lgan 
ehtiyojni o‘z qadriyatlari bilan bog‘liqligini anglash jarayonining ijobiy o‘tishini ta’minlashi zarur. Ayni shu jarayon 
talabalarda darsda qo‘yilgan maqsadlarga erishishga yo‘naltiradigan faoliyatni boshlashiga asos bo‘la oladi.

Talaba motivatsiyasi sifatli ta’limning muhim bo‘lgan asosiy tarkibiy qismidir. Bu sifatni saqlab turish uchun 
talabalar motivatsiyasini rivojlantirishda eng katta ta’sir kuchiga ega bo‘lgan beshta tarkibiy qism – talaba, 
o‘qituvchi, mazmun, metod/jarayon va muhitni keltirib o‘tamiz. Bunda:

•	 talaba – ma’lumot, qobiliyat, qiziqish va ta’limni qadrlash xususiyatlariga ega bo‘lishi;

•	 o‘qituvchi – yaxshi bilimga ega bo‘lishi bilan birga, butun diqqat-e’tiborini o‘quv jarayoniga qaratib, uni 
nazorat qilishi, talabalariga vafodor, hozirjavob hamda ilhomlantiruvchi bo‘lishi;

•	 mazmun – aniq, dolzarb, o‘z vaqtida, stimullovchi hamda talabaning hozirgi va kelajakdagi ehtiyojlariga 
mosligi;

•	 metod yoki jarayon – kashf qiluvchi, undovchi, qiziqarli, foydali va talabaning real hayotida qo‘llash mumkin 
bo‘lgan qurollar bilan ta’minlanishi;



AKTABGACHA VA
AKTAB TA’LIMI

99

M
A

K
TA

BG
AC

H
A

PR
E-
SC
H
O
O
L

Д
О
Ш
К
ОЛ

ЬН
О
Е

2025-yil, avgust, №8-son

•	 muhit – ommabop, xavfsiz, ijobiy, maksimal darajada shaxsga qaratilgan va imkoniyatlarni kengaytiruvchi 
bo‘lishi kerakligi uqtirib o‘tilgan.

Ushbu motivlovchi elementlar doimiy ravishda talabalarga ta’sir ko‘rsatsagina, motivatsiya optimallashadi. 
Ya’ni ideal sharoitda talabalar har bir darsda ko‘plab motivatsiya manbalariga ega bo‘lishi talab qilinadi.

XULOSA VA TAKLIFLAR
Talabalarning xorijiy tilni o‘rganish motivatsiyalari darajasi, ularga ta’sir qiluvchi omillar hamda motivatsi-

yani rivojlantirish metodlari haqida so‘z yuritib, xulosa sifatida shuni aytish mumkinki, nomutaxassislik yo‘na
lishlari talabalariga xorijiy til o‘qitishda ijobiy motivatsiya shakllanishi asosida yotuvchi to‘rtta, ya’ni motivat-
sion, maqsadga oid, emotsional hamda bilishga oid muhim tarkibiy qismlar inobatga olinishi, tashqi motivatsiya 
asosida ichki (kommunikativ) motivatsiyani shakllantirish, shu bilan birga, motivatsiya rivojiga to‘sqinlik qiluvchi 
motivlar ta’sirini kamaytirish uchun sharoitlar yaratish va nihoyat, bo‘lajak kasbiy faoliyat xususiyatlari asosida 
yotgan kasbiy motivatsiyalarni rivojlantirishni inobatga olish muhimdir.

Foydalanilgan adabiyotlar ro‘yxati:
1.	 L. R. Sakaeva, dokt. filol. fan., professor A. R. Baranova, kand. ped. fan., dotsent. Metodika obucheniya inostrannym 

yazykam (o‘quv qo‘llanma, N. I. Lobachevskiy nomidagi Matematika va mexanika instituti talabalari uchun). – Qozon, 
KFU, 2016. – 189 bet.

2.	 Shepel, E. N. Integratsiyalashgan o‘quv dasturlari va xorijiy tilni o‘qitish [matn] / E. N. Shepel // Ijtimoiy tillar maktabda. 
– 1990. – №1. – B. 8–13.

3.	 Narshabayeva A. Yu. Ikki tillilik asosida xorijiy tilni o‘qitishda ona tilining o‘rni // Ta’lim va innovatsion tadqiqotlar. – 
2021–yil, №6. – ISSN 2181–1717 (E).

4.	 A. Yu. Narshabayeva. Shet tilin oqytudyn bastapky kezeñinde qostilde bilim berudiñ erekshelikteri // Konferensiya 
materiallari. Xorijiy tillar ta’limida innovatsion va raqamli texnologiyalar. – 2021/4. – B. 88–89.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

